Legebiltzarreko Erregelamenduko 114.1 artikuluan ezarritakoa betez, agindu dut Nafarroako Parlamentuko Aldizkari Ofizialean argitara dadin Enrique Martín de Marcos jaunak egindako galderaren erantzuna, Osasun Departamentuak kontrataturiko coach zerbitzuaren koordinazio-lanei buruzkoa, Foru Diputazioak emana. Galdera argitaratu zen 2013ko azaroaren 15eko 132. Nafarroako Parlamentuko Aldizkari Ofizialean.

Iruñean, 2013ko abenduaren 11n

Lehendakaria: Alberto Catalán Higueras

ERANTZUNA

Nafarroako Parlamentuko Talde Popularrari atxikitako foru parlamentari Enrique Martín de Marcos jaunak idatziz erantzuteko galdera egin du Osasun Departamentuak kontrataturiko coach zerbitzuaren koordinazio-lanei buruz (8-13/PES-00186). Hauxe erantzun dio Nafarroako Gobernuko Osasuneko kontseilariak:

1.- Coacharen kontratazioaren kostua

Guztizko kostua 8.712 euro izan da (7.200 € + BEZa).

2.- Lana zer epetan egin duen

Lanak 2013ko abuztuaren 22tik urriaren 29ra bitartean egin ziren. 

3.- Hasiera batean aurreikusitako lan-kronograma bete ote den, eta egindako bilerak zehaztea.

Bai. Kronograma aurreikusita zegoen bezala bete da. 

Zehaztutako egunetan egin ziren aurreikusitako sei saioak Osasunbidea – Nafarroako Osasun Zerbitzuko Elikadura Zerbitzuarekin lotuta eratu zen taldearekin, eta denak egin ziren normaltasun osoz. 

Lehenbizikoa abuztuaren 22an izan zen, bigarrena irailaren 6an, hirugarrena irailaren 20an, laugarrena urriaren 4an, bosgarrena 18an, eta seigarren eta azkena urriaren 29an. Bilera guztiak Nafarroako Ospitalegunean egin ziren, Osasun Departamentuaren Irakaskuntza Pabiloian, 09:00etatik 13:00etara bitartean. 

Guztira 13 pertsona gonbidatu ziren parte hartzera (arloko buru bat, guardiako buru bat, NOG-Ako erizain bat, NOG-Ako erizaintzako laguntzaile bat, NOG-Bko erizain bat, NOG-Bko erizaintzako laguntzaile bat, zeladore bat, dietista bat, bi mediku nutrizionista, Elikadura Ataleko burua, Mediterránea de Cateringeko dietista bat eta O-NOZeko Berrikuntza Zerbitzuko burua). Bi pertsonak baizik ez zuten erabaki saio guztietara ez joatea.

Eta beste sei bilera egin ziren Nafarroako Ospitaleguneko Administrazio eta Zerbitzu Orokorren Zerbitzuko buruarekin bakarrik, horiek ere aurreikusitakoaren arabera eta normaltasun osoz.

4.- Jarritako helburuak zenbateraino bete diren. 

Hauek ziren taldearen helburuak: Osasunbidea - Nafarroako Osasun Zerbitzuko elikadura prozesuaren azterketan sakontzea; hausnartzea nola susta daitezkeen lankidetza eta konfiantza, lidergoa eta erantzukizuna, lan eraginkorra egiteko; eta aldaketak kudeatzeko baliabideak garatzea. Ildo horretan, taldeko kideek berek adierazi dutenez, helburuak % 100ean bete dira. 

5.- Antza denez, coachak egindako lanaren ondorioztapenak ez dira ezagutzera emanen. Zergatik?

Bileretan erabilitako metodologiari jarraituz, funtsean lan praktikoa, aktiboa eta multimodala egin da, teknika aktiboak, role-playinga, talde-analisiak eta egoeren gaineko eztabaida baliatuz. Parte hartzaileek ekarritako kasu praktikoekin ere lan egin da. Coaching tekniketan ohi den bezala, helburua da norbait, oraingoan pertsona talde bat, gidatu eta trebatzea eta gauzak irakastea, emaitza pertsonal hobeak lor ditzaten edo berariazko trebetasunak gara ditzaten. Helburua ez da, beraz, inolako ondoriorik ateratzea, ekintzarako aukera berriak sortu edo begiztatzea baizik.

6.- Osasun Departamentuak esperientzia hori dela-eta zer balorazio egiten duen, eta esperientzia hori Nafarroako Osasun Zerbitzuko beste esparru batzuetan aurrerantzean aplikatzeko aukerak.

Osasun Departamentuak esperientziaren balorazio guztiz positiboa egin du, eta hala adierazi du O-NOZeko Zuzendaritza Batzordeak taldeko kide guztiei bidalitako gutunean. Bertan esaten du, hitzez hitz, nahi duela “taldeko kideok taldean proiektatu dituzuen lana eta esperientzia aitortu, eta eskerrak eman gaixoen arreta hobetzeko zure lanagatik, dedikazioagatik, interesagatik eta ahalegin pertsonalagatik, etengabeko hobekuntzan elkarrekin egiten ari garen bide honetan”.

Eta etorkizuneko aplikazioei dagokienez, coachinga teknika oso erabilia da lanbide arlo askotan, arlo horietan bere eraginkortasuna erakusten ari da eta, noski, O-NOZi ez zaio oharkabean pasatzen herritarrei ematen zaien arreta eta zerbitzua hobetzea berekin ekar dezakeen edozein berrikuntza.

Hori guztia jakinarazten dizut Nafarroako Parlamentuko Erregelamenduaren 194. artikulua betetzeko.

